ཁ་བྱང་།
 
༄༅།། འགྱུར་བཞིན་པའི་རང་མོས།
 
 
རྩོམ་པ་པོ།   སྦྲ་འགྱུར་མེད།
 
བོད་རྒྱལ་ལོ།  ༢༡༤༡  ཕྱི་ལོ།  ༢༠༡༤ ལོར་འཕྲུལ་དེབ་ཏུ་ཕབ།
 
ནང་བསྟན་རིག་མཛོད་ངེས་དོན་དཔེ་ཚོགས་འཕྲུལ་དེབ་ལྟེ་གནས།
 

གཙོ་སྒྲིག་ཚོགས་ཆུང་།
 
 
སློབ་སྟོན་པ།	  མཁས་དབང་བདེ་ལེགས་རབ་རྒྱས།
  མཁན་པོ་ཚུལ་ཁྲིམས་དར་རྒྱས།
 
གཙོ་སྒྲིག་པ།	  བེ་རི་རིག་པའི་རྡོ་རྗེ།
མདུན་ཤོག་པར་པ།  སྦ་རོད་རིག་མགོན།
 
བོད་རྒྱལ་ལོ།  ༢༡༤༡  ཕྱི་ལོ།  ༢༠༡༤ ལོར་འཕྲུལ་དེབ་ཏུ་ཕབ།
 
ནང་བསྟན་རིག་མཛོད་ངེས་དོན་དཔེ་ཚོགས་འཕྲུལ་དེབ་ལྟེ་གནས།

དབང་ཚད།
 
དེབ་འདིའི་དབང་ཚད་རྩོམ་པ་པོ་དང་།  རིག་མཛོད་དྲ་བར་ཡོད་པས།  ཆོག་མཆན་མེད་པར་བསྐྱར་དཔར་དང་སྒྱུར་བཅོས་སོགས་བྱེད་མི་ཆོག་པ་རྒྱལ་སྤྱིའི་དཔེ་དེབ་ཁྲིམས་ལུགས་ལྟར་ཡིན།

འབྲེལ་བ་བྱེད་ཡུལ།
 
 
Tashi Choeling Buddhist Center  
 1889 Fiddlestick Ln
Charlottesville, VA 22903 USA

Email:knd1@tcbci.org 
Email: tcbc@tcbci.org
Website: www.tcbci.org  www.rigzod.org

ཆེད་བརྗོད།
 
 
ཉེ་བའི་དུས་རབས་ནང་བློ་གཟུ་བོར་གནས་ཤིང་བློ་གྲོས་ཀྱི་ནོར་དང་ལྡན་པའི་སྐྱེ་བོ་མི་ཉུང་བ་ཞིག་གིས། ང་ཚོ་མིའི་རིགས་འདིའི་ཉིན་རེའི་འཚོ་བའི་ཐད།   ཕྱི་དངོས་པོའི་དགོས་མཁོ་ལས་ནང་བསམ་བློའི་དགོས་མཁོ་གལ་ཆེན་དུ་མཐོང་ནས།  འདོད་རྔམ་ཅན་གྱི་དངོས་གཙོ་སྨྲ་བའི་ལྟ་གྲུབ་དང་།   རེས་འཇོག་ཅན་གྱི་ཚན་རིག་གི་ལག་རྩལ་ཁྱབ་འཕེལ་གྱི་ཁོར་ཡུག་ལས་ཡོངས་སུ་བརྒལ་ཏེ།   བོད་ཀྱི་ནང་བསྟན་རིག་པའི་གཞུང་ལུགས་ལ།   ཚད་ངེས་ཅན་གྱི་ཐོག་ནས་དོ་སྣང་དང་གདེངས་འཇོག་བྱེད་བཞིན་པའི་སྐབས་འདིར།   
ང་ཚོ་གཞན་ཕན་གྱི་ཐུགས་རྗེ་དང་བྱམས་སེམས་ཀྱི་ཞི་བདེས་ཐུགས་རྒྱུད་ཡོངས་སུ་གཏམས་པའི་སྟོན་པ་སངས་རྒྱས་ཀྱི་རྗེས་འཇུག་དཀྱུས་མ་ཞིག་གི་ངོས་ནས།   ཇི་སྐད་དུ།   “མ་དར་བ་རྣམས་སུ་དར་བར་བྱེད་ཅིང་།   དར་བ་རྣམས་དག་ཅིང་འཕེལ་བ་དང་།   ཉམས་པ་རྣམས་གསོ་ནུས་པར་གྱུར་ཅིག”  ཅེས་གསུངས་པ་ལྟར།   སྟོན་པ་མཆོག་དེའི་བསྟན་པའི་སྙིང་པོའི་སྙིང་པོ།    ཐེག་པ་ཐམས་ཅད་ཀྱི་མཐར་ཐུག   ངེས་དོན་དབུ་མ་ཆེན་པོའི་རིང་ལུགས་ལས་བརྩམས་པའི་ཆེས་ངོ་མཚར་རྨད་དུ་བྱུང་བའི་ལེགས་བཤད།   ངེས་མདོ་བཅུ།  སྙིང་པོའི་མདོ་ལྔ་སོགས་དང་།   བྱང་ཆུབ་སེམས་དཔའི་འགྲེལ་བ་སྐོར་གསུམ།   ད་དུང་བསིལ་ལྗོངས་ཀུན་མཁྱེན་རྟོན་པ་བཞི་ལྡན།   རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ།   ཀརྨ་པ་རང་བྱུང་རྡོ་རྗེ།   ཀུན་མཁྱེན་ཀློང་ཆེན་རབ་འབྱམས།   འཇམ་མགོན་བླ་མ་ཙོང་ཁ་པ་ཆེན་པོ་སོགས་འཛམ་གླིང་ཧྲིལ་བོའི་ཁྱོན་དུ་ཉི་ཟླ་ལྟར་ཡོངས་སུ་གྲགས་པའི་འཕགས་བོད་མཁས་གྲུབ་རྣམས་ཀྱིས་མཛད་པའི་གསུང་རབས་ཁག   ༼ངེས་དོན་སྙིང་པོའི་དཔེ་ཚོགས་༽ཞེས་པའི་ཚན་རྩལ་དཔེ་མཛོད་ཀྱི་སྟེགས་བུར་བཀོད་དེ།   འདོད་དང་ཐར་བ་དོན་དུ་གཉེར་བའི་རྒྱལ་སྤྱིའི་ཤེས་ལྡན་མི་སྣའི་གཙོས།   བོད་དང་བོད་ཡིག་ལ་དགའ་བའི་སྐྱེ་བོ་རྣམས་ལ་ལྷག་བསམ་མཚོན་པའི་ལེགས་སྐྱེས་སུ་ཕུལ་བ་ཡིན།   
དཔེ་ཚོགས་འདིའི་མ་ཡིག་ཁག་ཅིག་དཔེ་རྙིང་དཀོན་རིགས་ཡིན་སྟབས།   མ་དཔེ་ལ་ལ་རྙིང་རུལ་དུ་སོང་བས་ཡི་གེ་མི་མཐོང་བ་དང་།   མ་དག་པ་ཡང་གང་འཚམ་འདུག་པས།   ཡི་གེ་མ་དག་པ་རྣམས་སོར་བཞག་བྱས་ཏེ་གུག་རྟགས་འདིའི་༼༽ནང་དག་བཅོས་བྱས་པ་རྣམས་བཀོད་ཅིང་།   ད་དུང་གཞུང་གི་མཆན་བུ་རྣམས་ཀྱང་གོང་བཞིན་རྟགས་དེའི་ནང་བཞག་ཡོད།   
འདིར་དམིགས་ཀྱིས་ཞུ་དགོས་པ་ཞིག་ནི།   ང་ཚོའི་ནུས་བསྟུན་གྱིས་ཞུས་དག་ཐེངས་འགར་བྱས་ཤིང་།   ཀློག་བདེའི་ཆེད་ས་བཅད་རྒྱས་པ་གསར་བསྒྲིགས་ཞུས་ཡོད་མོད།   ང་ཚོར་འདིའི་ཐད་ཉམས་མྱོང་ཞན་པ་དང་།   དུས་ཚོད་ཤིན་ཏུ་དཀོན་པའི་དབང་གིས།   ད་དུང་སྐྱོན་དང་ནོར་འཁྲུལ་མི་ཉུང་བ་ཞིག་ཡོད་པ་གདོན་མི་ཟ་བས།   ཤེས་ལྡན་རྣམས་ཀྱིས་དེ་ལུགས་ཀྱིས་དགོངས་ཚུལ་ཐད་ཀར་གསུང་ན།   ང་ཚོས་འཕྲལ་དུ་བསྐྱར་ཞིབ་དང་དག་བཅོས་ཞུ་རྒྱུའི་ཁས་ལེན་ཡོད།   
གང་ལྟར་ཕྱི་ནང་གི་མཐུན་རྐྱེན་ཅུང་འཛོམས་པའི་གོ་སྐབས་ཐུང་ཐུང་ཞིག་བྱུང་བ་དེ་དམ་འཛིན་བྱས་ནས།   དཀའ་བ་དང་བླངས་ཀྱིས་སྟབས་བདེའི་འཕྲུལ་དེབ་སྣ་མང་དེབ་གཟུགས་སུ་བཟོ་བསྐྲུན་བྱས་ཏེ།   རིག་མཛོད་དྲ་བའི་ངོ་མཚར་འཕྲུལ་དེབ་ཏུ་བཀོད་ནས།  ཁྱེད་ཚོར་རིན་མེད་དུ་ཕུལ་བ་ལགས་ན།   དུས་རབས་འདིར་ཕན་རླབས་ཤིན་ཏུ་ཆེ་བའི་བསླབ་བྱ་དང་ལེགས་བཤད་འདི་དག་ལ་ཞིབ་དཔྱོད་དང་།   ཐུགས་དམ་ཉམས་བཞེས་ལྷོད་མེད་ཡོང་བའི་རེ་འདུན་བཅས།
ངེས་དོན་སྙིང་པོའི་དཔེ་ཚོགས་ཀྱི་གཙོ་སྒྲིག་པ་བེ་རི་རིག་པའི་རྡོ་རྗེས།  བོད་རྒྱལ་ལོ།  ༢༡༣༨ བོད་ཟླ་ ༡༠  ཚེས་ ༡༡  ཕྱི་ལོ་ ༢༠༡༡ ཟླ་ ༡༢ ཚེས་ ༦ ཉིན།

རྩོམ་པ་པོ་ངོ་སྤྲོད།
 
 
ན་གཞོན་རྩོམ་པ་པོ་སྦ་རོད་འགྱུར་མེད་དམ་
བྱང་དོམ་དཀར་ནི།
རབ་བྱུང་༡༦ པའི་ས་ཕོ་རྟ། སྤྱི་ལོ། ༡༩༧༨ ཟླ་༢/༢༡/ཉིན་མགོ་ལོག་གཅིག་སྒྲིལ་རྫོང་སྦྲ་གསར་འབྲི་ངམ་འབྲོག་སྡེ་རུ་སྐྱེས་ཤིང་། ཆུང་དུས་ནས་སློབ་སྦྱོང་གི་ལམ་ཁར་ཞུགས་ཤིང་ད་ལྟའང་ལམ་ཁ་དེ་ན་ཡོད། སྔར་གཞུག་ཏུ་ཞིང་ཆེན་ཕྱི་ནང་གི་དུས་དེབ་ཉི་ཤུ་ལྷག་དང་། རྒྱལ་ཕྱི་ནང་གི་དྲྭ་ཚུགས་ཀུན་ལ་《སྨྱུ་གུའི་དུར་ས་》དང་《དབྱངས་གསལ་རྐན་སླས་》སོགས་འཕྲུལ་དེབ་དང་རྩོམ་ཡིག་མང་ཙམ་མཆིས།
སློབ་སྦྱོང་བྱེད་ཡུལ་གཙོ་བོ་བོད་ཀྱི་སུམ་རྟགས་དག་ནས་བཟུང་ནང་བསྟན་རིག་གཞུང་སོགས་གཙོ་བོ་དགོན་སྡེའི་ཁྲོད་ཀྱི་རིག་གནས་ལ་བསླབས་པ་ཡིན། 

འགྱུར་བཞིན་པའི་རང་མོས།
 
རྩོམ་པ་པོ།  སྦྲ་གསར་འགྱུར་མེད།
 
རྒྱབ་ཤོག་པར་པ།   སྦ་རོད་རིག་མགོན།

དཀར་ཆག
 
 
༡ སྦྲ་ནག
༢ སྙན་ངག་གི་ལྷ་མོ།
༣ ཁྱོད་ཀྱི་རྩོམ་ཡིག་བཀླགས་པ།
༤ཚོར་བ་སྔ་ཕྱི།
༥ཁུ་བྱུག་གི་སྐད་ངག 
༦ བརྗེད་དཀའ་བའི་དམྱིག་ཆུ།
༧ ཡིད་ཆེས་ཡོད།
༨ ཆང་གིས་བཟི་སོང་།
༩ མི་ནུབ་པའི་སྒྲོན་མེ།
༡༠ སྦྲ་ཨ་མགོ་སོགས་ལ་ཕུལ།
༡༡ བྱིས་པའི་མིག་ཆུ།
༡༢ དེ་རིང་གི་ངལ་གསོ།
༡༣ སྐྱེ་རྒ་ན་འཆི།
生老病死
发自我的iPhone

སྦྲ་ནག
 
 
སྦྲ་ནག   ཁྱེད་ཀྱི་གཙུགས་ལེབ་རེ་རེར་བོད་མིས་བློ་གྲོས་དང་ནོར་ནག་གི་རྩིད་པས་གྲུབ་པས། 
ཁྱོད་ཀྱི་ཁབ་ཚུགས་དང་ཐིག་གུའི་སྲུབས་ཀ་གང མང་ན་མི་རིགས་ཤིག་གི་ཟུངས་ཁྲག་ཡིན་པའི་ཐ་སྙད་ཀྱིས་ཁྱབ་ཡོད།
 ཁྱེད་ཀྱི་སྒོ་ཕུག་གང་སར་རུ་དར་དང་རུ་མཚོན་གྱིས་ཁྱབ་པ་ནས།  
ཁྱེད་ཀྱི་སྒོ་ཕུག་གང་སར་མ་ཎིའི་དར་ལྕོག་དང་གཟུངས་སྔགས་ཀྱིས་བཀང་བ་སོགས།
ཁྱོད་ལ་དངོས་བྱུང་ལོ་རྒྱུས་ཀྱི་བང་མཛོད་མངའ།
 
སྦྲ་ནག  ཆུ་བོའི་རླབས་རྒྱུན་ལྟ་བུའི་ལོ་ཟླ་རིམ་བརྩེགས་ཀྱི་གོམ་ཁ་འདོར་རྗས།
ཆེས་རྩུབ་པའི་གཡུལ་ཕབ་ཅིག་གི་མཇུག་ནས། 
ཁྱེད་ཀྱི་གཟི་བརྗིད་དང་གྲངས་ཀ་ཡང་།
སྣུམ་ཟད་ཀྱི་མར་མེ་ལྟར་ལོ་ཟླ་རེ་རེ་བཞིན་ཕྲ་ཉག་ལ་གྱུར། 
 
སྦྲ་ནག་ལགས། 
བདེ་སྐྱིད་ལ་ཕྱགས་མ་བརྒྱབ་པ་ནས་བཟུང་།
བཙན་པོའི་བག་ཆགས་ཀྱི་རྨང་གཞི་ཤོར་བའི་ཕྱི་རབས་པ་དག་གི་སྔུན་ནས།
ཁྱོས་ཀྱང་རས་གུར་ཅིག་གི་དོ་ཟླ་མ་ཡོང་པ་ནི་ཅི་འདྲའི་ཆག་སྒོ་ཆེན་པོ་ཞིག་རེད།
 
སྦྲ་ནག  མགོ་ལུས་ཕྲག་གསུམ་རང་ལ་འཛོམས་པའི་ཡར་སྔོན་ཡར་སྔོན་ཞིག་ལ།
བོད་མགོ་ནག་གི་ཕ་ཁྱིམ་དང་བཙན་རིམ་བྱོན་གྱི་བང་སོ་ཡིན་པའི་སྦྲ་རོག་རོག
ཁ་ཞག་ཀྱི་ལེ་ཁུ་ཞག་ལྡེམ་མེར་མཐོ་སྒང་གི་ཚེ་མདུད་ཡིན་པས།
ཁྱོད་ལ་ཅིའི་ཕྱིར་ལོ་རྒྱུས་ཀྱི་རིན་ཐང་མི་ལྡན།
ཀྱེ་ཀྱེ། བོད་ཕྲུག་ཚོ་རང་ཉིད་ཀྱི་ལོ་རྒྱུས་ཀློག་རོགས།
 
སྦྲ་ནག   
 
རྩྭ་ཐང་དང་ནོར་ལུག་གིས་ཁྱོད་ཀྱི་མཛེས་རྒྱན་བྱས་ཤིང་།
ཁྱོད་ཀྱིས་ཀྱང་རྩྭ་ཐང་དང་རྟ་ནོར་ལུག་གསུམ་གྱི་མཛེས་རྒྱན་བྱས་ཏེ།
ཁྲ་ལམ་མེར་མཐོ་སྒང་གི་སྐར་མ་འོད་ལྡན་ཡིན་དུས།
དེ་ནི་མི་རིགས་ཤིག་གི་རི་ཆུ་ནག་གསུམ་སོགས།
ཕྱི་ནང་གི་ཁོར་ཡུག་རང་ལ་དབང་དུས་རེད།
དངོས་བྲིས་སྐྱིད་པོ་འདི་དྲན་ཐེངས་རེར།
ལྗིད་ཏིག་གེར་མཆིན་པའི་སྟེང་ལ་ན་ཟུག་ཅིག་ལྷུང་ཡང་།
དེ་ནི་བཤད་མི་དགོས་པར་བདེ་སྐྱིད་འདི་དག་དང་རིང་དུ་གྱེས་སོང་བས་རེད།
 
སྦྲ་ནག   
ད་ལྟ་ཡུལ་སྐོར་བའི་པར་ཆས་ཚད་ཡུལ་ཙམ་གྱིས་འཇམ་ཅག་གེར་ཁྱེད་ཉིད་དབྱིངས་སུ་ཡལ་ཚེ།  
ང་ཚོའི་མིང་ཟུར་ལས་ཡིག་འབྲུ་གཅིག་ཆད་སོང་བ་རེད། 
ཆེས་གལ་ཆེ་བའི་གྲུབ་ཆ་ཞིག་ཆད་སོང་བ་རེད།
 
སྦྲ་ནག   མི་རིགས་ཤིག་གི་དཔའ་བོའི་བཙན་རྫོང་དང་མཛངས་མའི་གཞིའི་ཁྱིམ།  
མཁས་པའི་ཕ་ཁྱིམ་དང་ལོ་ཙཱ་བའི་བསྒྲུབ་ཁང་ཡིན་པའི་ཁྱེད་ཉིད།
རུས་རྐང་བརྟན་པོ་ཅན་གྱི་ཕྱི་རབས་པ་དག་གིས།
ཅི་ཕྱིར་ཁྲི་ལོར་ནས་ཁྲི་ལོར་མི་འབོད།
 
༢༠༡༤  ༧  ༤ ཉིན་སྦྲགས་སྐད་གཤེད་མ་བྱང་དོམ་དཀར་གྱིས། 

སྙན་ངག་གི་ལྷ་མོ།
 
 
ད་སོ་མ་འབྱོར་བའི་འདྲ་པར་དག་ལ།
འགྲམ་ཤ་གླན་བཞིན་གཅེས་འོ་བྱེད་དུས།
དེ་ནི་སྨྲ་ཤེས་དོན་གོ་བའི་མི་ཞིག་རེད།
མི་ལོ་དུ་མའི་ཡར་སྔོན་གྱི་མི་ཞིག་རེད། 
 
བདག་གིས་ཐེངས་དང་པོར།
ཁྱོད་རང་མཐོང་བ་ནས། 
རྫོགས་མཐའ་མེད་པའི་རྨི་ལམ་རྨིས་བྱུང་།
རྨི་ལམ་དེའི་ནང་གི་ཁྱོད་རང་།
ནམ་ཡང་མཛེས་སྡུག་ཡིན།
 
ཁྱོད་ཀྱི་མཛེས་སྡུག་གིས།
བདག་གི་རྨི་ལམ་འཁྲུགས་པ་ནས།
སྙུག་གུ་ང་དང་མ་བྲལ་བས།
དུངས་བརྗོད་ཀྱི་ཁྲག་ཁུ་ཁོ་ན་བསྐྱུགས།
 
ན་ཟུག་གི་དངོས་གྲུབ་དེས།
ཚོར་བའི་ངུ་སྐད་ཆེ་ཕྲ་མང་པོ།
ཡིག་འབྲུ་ཏག་ཏག་གིས་བབས་པས།
དགའ་མོས་པས་ཁྱོད་ལ། 
སྙན་ངག་གི་ལྷ་མོར་འབོད།
 
 
ཁྱོད་ཀྱིས་བསྩལ་བའི་བདེ་སྐྱིད་དང་དྲོལ།
ལྷག་ཏུ་
ན་ཟུག་དང་དྲན་གདུང་ཁྲི་འབུམ་གྱིས།
སྙན་ངག་གི་བཙོན་ཁང་ལ་བཅུག་པས།
ཡིག་འབྲུ་ཡོད་ཚད་ཁྱོད་ཀྱི་དངོས་གྲུབ་ཡིན། 
 
དྲན་པ་ཡོངས་རྫོགས་ཁྱོད་ལ་
དབང་བ་ནས།
རྨི་ལམ་ཁྲོད་ནས་ཆེས་རིང་བའི་
རྨི་ལམ་ནི།
ངས་རང་ཉིད་ཀྱི་ཡོད་ཚད་ཁྱོད་ལ་
འབུལ་འདོད།
དེའི་ཕྱིར།
ངས་སྙན་ངག་དུང་ཕྱུར་གྱི་རྐང་པ་ཁྱོད་ཕྱོགས་སུ་བཙུགས་ནས།
འཕྲེང་སེམས་ཀྱི་ལོ་ཟླ་བརྩེགས་ཏེ།
སྤྲིན་གྱི་ཕོ་ཉ་ལས་མང་བའི་
པོད་ཏི་ཞིག་གིས།
འདི་ན་བདེན་དཔང་གི་ཐམ་ཀ་ཁུར་ཡོད་པ།
དེ་ནི་ཁྱོད་ལ་ཡང་གསང་བར་འོས།
 
ཁྱོད་རང་བདག་གི་དྲིན་ཅན་དུ་འདོད་པ་ནས།
སེམས་ཀྱི་གོ་ས་ན་སྙན་ངག་གི་ལྷ་མོ་ཡིན།
ཀྱེ་ཀྱེ་ངའི་སྙན་ངག་གི་ལྷ་མོ་ཡ།
མུ་མཐུད་དུ་ཚོར་བ་གནང་རོགས། 
ཁྱོད་ནི། 
བདག་གི་སྙན་ངག་གི་ལྷ་མོ་ཡིན་པས།
 
༢༠༡༤/༩/༡/ བྱང་དོམ་དཀར་གྱིས།
 

ཁྱོད་ཀྱི་རྩོམ་ཡིག་བཀླགས་པ།
 
 
འདི་ཕྱིའི་བར་ཐག་ལ་བསྲིངས་པའི་བརྩེ་བ་དེ་
ཀློག་གིན་ཀློག་གིན།
ཁོ་བོས་རྨི་ལམ་གྱི་སྟེང་ལ་རྨི་ལམ་རྨིས་བྱུང་།
 
ཁུ་སིམ་མེར་གནས་མལ་ནས།
གཅེས་གོ་བུ་ལོ།
ཁེར་ལབ་དེས་རང་ཉིད་དཀྲོགས་པ་ན།
དུས་ཚོད་གཅིག་སྐར་མདའ་བཞིན་ཡལ་ཟིན།
 
བཞུད་ཟིན་པའི་སློབ་གྲོགས་ལགས།
ཁྱོད་རང་གཏན་ནས་ལས་ངན་ཞིག་མ་ཡིན་དེ།
གཤེགས་ཤུལ་ན་འདི་ལྟ་བུའི་བརྩེ་བ་ཡོད་པས་སོ།།
 
དངོས་བྲིས་གཏམ་རྒྱུད་ཅིག་གི་སྣེ་མོ་ནས།
ཁྱོད་བདག་གི་རྨི་ལམ་ནང་མེ་ཏོག་བཞིན་གད་པས།
དེ་ནས་བཟུང་ཡིད་ཆེས་ཀྱི་ཞིང་ས་ནས།
གཏན་ནས་ཡལ་མ་མྱོང་།
 
ཁྱོད་ཀྱི་རྩོམ་ཡིག་བཀླགས་པ་ནས།
ངས་རང་ཉིད་ཀྱི་ལྟ་ཚུལ་ཞིག
ཡང་དག་ཡིན་པ་ཤེས་སོང་།
བཀའ་དྲིན་ཆེ། 
 
 ཡིན་ན་ཡང་།
ཕུགས་འདུན་ནི་དེས་ག་ལ་མཚོན་དེ།
ཐ་ན་ཚིག་ཟུར་ཙམ་ཡང་བཤད་མི་ཕོད་པས།
 
མདོར་ན་ཁྱོད་རང་ནམ་ཡང་། 
རྒྱ་སེའི་མེ་ཏོག་ཅིག་ཡིན་པ། 
ངས་གཏན་འཁེལ་བྱས་ཚར། 
བཀའ་དྲིན་ཆེ། 
དགོངས་པ་མ་ཚོམས། 
 
༢༠༡༤/༩/༢༡/ བྱང་དོམ་དཀར་གྱིས།
 

ཚོར་བ་སྔ་ཕྱི། 
 
 
༡_བསམ་བཞིན་དང
བསམ་བཞིན་མིན་པར
ཡང་ཡང་གོམ་ཁ་བསྒྱུར་སའི་ཁང་ཆུང་དེའི
ཚོང་སྟེགས་སྟེང
ངས་བཞག་པའི་ནག་ཉེས་དེ
བརྩེ་དུང་གིས་དཔར་བའི་འོ་ཤུལ་མང་།
 
ཐེངས་དུ་མར
སྙིང་ཉེ་སུ་ཞིག་གིས་འགྲམ་ཆང་གིས
ངན་གོམས་སུ་སོང་བའི་སྨྱོན་པ
དོ་ནུབ་ལྷག་ཏུ་སྐྱིད
 
ཁྱོས་བཤད་ན
ང་རང་སྙན་ངག་པ་ཡིན་ཞིང
ངས་བལྟས་ན
ཁྱོད་རང་ཁྲེལ་གཞུང་ཅན་ཡིན་པ་ནི
བཤད་མི་དགོས་པའི
རྣོ་སྐུད་ཐག་པ་ཞིག
 
ཡིག་འབྲུ་རང་བྱུང་དང
ཚངས་ཡངས་རྒྱ་མཚོ
གཏན་ནས་གཏན་དུ
སེམས་ཁོང་གི་དྲན་རྟེན་ཡིན
 
མོག་མོག་གི
ངང་ན་ཡོད་པའི་ཕན་ཚུན་གྱི་དུང་བ
ནམ་ཡང་མངོན་གྱུར་ཡོད་མི་སྲིད་ལ
མངོན་འགྱུར་མེད་པར་ཤོག
 
༢ _རྨི་ལམ་མ་སངས་གོང
རྨི་ལམ་ལམ་རྨིས་བྱུང་
དེ་ནི
མི་ལོ་དུ་མའི་ཡར་སྔོན་གྱི་ཁྱོད་རང་རེད
ཁྱོད་ཀྱི་མིང་ཤོག་བརྙེད་པ་ནས
བདེ་སྐྱིད་ཀྱིས
སེམས་སུ་འཚང་ཁ་བྱེད
 
གསེར་ཟམ་ལྟ་བུའི
མེ་ཏོག་ཅིག་གི་ངོ་གདོང་ལ
ལག་སྒྲོན་གྱིས་བྱུག་པའི་འོད་སྣང་ནི
དོན་ངོ་མར
ཡིག་འབྲུ་གསུམ་བྲིས་པ་མ་ཡིན་ནམ
 
ཀྱེ
ལོ་ཟླ་དུ་མའི་ཡར་སྔོན་གྱི་མེ་ཏོག་ཡ
ཁྱོད་ཀྱིས་བདག་ལ་བདེ་སྐྱིད་སྟེར་ཤོག
ངས་ཁྱོད་ལ་བདེ་སྐྱིད་སྟེར་འདོད་པས
གཏན་ནས་གཏན་དུ་་་་་་་་་་་་་་་   
 
༢༠༡༤/༨/༡༤/ བྱང་དོམ་དཀར་གྱིས།    

ཁུ་བྱུག་གི་སྐད་ངག
 
 
འཇིག་རྟེན་ནི
ཆ་མི་སྙོམ་པ་ཞིག་ཡིན་ན་ཡང་།
ཨ་གསར་ནི་ཡ་མཚན་ཞིག་སྟེ།
སར་བ་སར་བ་དེའི་སྐད་ངག
 
ཆེས་སྙིང་ཉེ་ཞིག་གི
སེམས་གཏམ་བཞིན
ཧ་ཅང་ནང་ཉན་འདོད་སྐྱེས།
 
དེའི་ཕྱིར།
ཁྱོད་ལ་ཡང་ཡང་བཀའ་དྲིན་ཞུས། 
མ་གཞི་དེ་ནི་རང་ཉིད།
མེ་ཏོག་ལ་དགས་བས་རེད།
 
ཁུ་བྱུག་གི་སྐད་ངག་གོ་བའི་དོ་ནུབ།
ཡིག་འབྲུ་ཆུ་བོ་བཞིན་བཞུར་བས།
འགག་མི་འདོད་པའི་སེམས་བྱུང་འགའ།
ཤར་མར་རང་མོས་ཀྱིས་འབྲི་སྐབས།
 
ཚོད་ཚོད་ལ་དགའ་བ་ཐལ་ཆེས་པས།
ཚོར་བ་རྐྱང་རྐྱང་གི་ཡིག་འབྲུས།
དོགས་མི་བདེ་བའི་སུན་པོ་བཟོས་ན།
ངས་ཁྱོད་ལ་དགོངས་དག་ཞུ།
 
གཏམ་རྒྱུད་ཅིག་གིས་ཁྱོད་རང་།
ངའི་རྨི་ལམ་ལ་བསུས་པ་ནས།
ཨང་གྲངས་ལ་རེ་སྒུག་བྱས་པའི་ལོ་ཟླ།
དུས་ཚོད་བཞིན་འཁོར་ན་ཡང་།
 
ཡིག་འབྲུ་གཉིས་པོ
རྒྱ་མཚོའི་རྦ་རླབས་བཞིན 
སྙིང་ཁུངས་སུ་མཆེད་ཡོང་བའི
ང་གཏན་ནས་སུན་མ་མྱོང་།
 
ཟབ་དྲགས་པའི་ཚོར་བ་འདིས།
ང་ཁྱོད་ཀྱི་ཁ་ཟས་སུ་བྱིན་ན།
ཁག་བཞག་ས་ཙམ་གྱིས།
ལས་དབང་མེད་མི་གསུང་རོགས།
 
རྩོམ་བརྡ་དང་ལྷན་དུ
ངས་ཁྱོད་ཀྱི་
སྙན་ངག་ལ་བསྒུགས་ཡོད།
ཆེས་དྭངས་གཙང་གི
ཁྱེད་ཀྱི་ཕྱི་ཐག་ལ་སྒུག་ཡོད
 
རྨི་ལམ་ལ་རྨི་ལམ་མཐུད་ནས།
རྒྱ་བོད་ཀྱི་ཡིག་འཕྲིན་ལམ་ནས།
ཁྱོད་ཀྱི་རྨི་ལམ་ལ་བསྒུགས་ཡོད། 
སྒུག་བཞིན་པ་ཚོ་མཛེས་སྡུག་ཡིན་པས།
ང་ནམ་ཡང་དག་ཞིང་ནས་སྐྱེ་དགོས།
 
༢༠༡༤/༩/༡༦ བྱང་དོམ་དཀར་གྱིས།  

བརྗེད་དཀའ་བའི་དམྱིག་ཆུ།
 
 
བྱམས་པས་བསྐྱེད་ཅིང་།
བརྩེ་བས་བསྲིངས་པའི་གཅེས་ཕྲུག་ཚོ།
ལོ་ན་ཆུང་ཡང་།
ཁོ་ཚོ་མཐོ་རིམ་གྱི་སྲོག་ཆགས་ཡིན་པས།
གཅེས་ངོ་དང་བཟང་ངོ་ཧ་ཅང་ཤེས།
 
མི་ལོ་བཞིའི་བརྩེ་སེམས་ཁུར་བའི་མིག་ཆུ་དག
ཁྲ་རིལ་རིལ་ངོ་གདོང་ནས་གཏོར་དུས།
སྐྱོ་སྣང་ཞིག་གི་བསྣོན་མར་སྣང་ཡང་།
ངོ་བོ་ནི་དགེ་མཚན་ཡིན།
 
དེ་ནི་
རིང་རྒྱུ་མེད་ལ་ཐུང་རྒྱུ་ཡང་མེད་པའི།
མི་ལོ་བཞིའི་སྣང་བརྙན་རེད།
ཤ་ཚས་བསྐྱངས་ཤིང་།
བསླབ་བྱས་འདྲིད་པའི།
ཚེ་ནོམ་དེའི་མཚོན་རྟགས་རེད།
 
 
ཆེས་གཙང་པའི་དགེ་སློབ་ཀྱི་འགྲེལ་བཤད།
ངོ་གདོང་ནས་བསྟར་བའི་མུ་ཏིག་དག
བཀྲ་ཤིས་པའི་མེ་ཏོག་རེད།
རྒྱུ་མཚན་
བྱིས་པ་ཚོ་ལོ་ན་ཆུང་ཡང་།
གཅེས་ངོ་དང་བཟང་ངོ་ཧ་ཅང་ཤེས།
 
བརྗེད་དཀའ་བའི་མིག་ཆུ་འདི་དག
ཁྱོས་བཞག་པའི་སྣང་བརྙན་རེད་ལ།
ཁྱོད་ཕུལ་བའི་ལེགས་སྐྱེས་ཀྱང་རེད།
འདི་ནི་རིན་ཐང་ཞིག་གི་རི་མོ་རེད།
 
གཅེས་ཕྲུག་སུ་ཞིག་གིས་ཁྱོད་ཀྱི་བྲང་ཁར།
ཐོག་མར་བསྲིངས་ཡོང་བའི་ལག་ཟུང་དེ།
ངའི་སློབ་ཕྲུག་ཅིག་གི་ལག་པ་ཡིན་ན།
ངས་ཁོ་ལ་སྙིང་རྗེ་སྐྱེ་ཡོང་།
 
དགེ་སློབ་ཀྱི་འབྲེལ་འདྲིས་དབང་གིས།
བྱིས་པ་ཁྱོད་བཞིན་ངུ་ཞིང་།
ཁྱོད་ཀྱང་བྱིས་པ་བཞིན་ངུས་པ་ནི།
ངའི་ལྟ་ཚུལ་ལ་མེ་ཏོག་ཁོ་ན་རེད།
 
འདི་ལྟར་
འབྲལ་མི་འདོད་པའི་འཕྲང་སེམས་དེ།
མ་འོངས་པའི་རྗེས་དྲན་ཡིན་ལ།
རྗེས་དྲན་དེའི་ངོས་ན་ཆེས་གསལ་བ་ནི།
ཕན་ཚུན་ལ་གཏོར་བའི་ཤེལ་ཕྲེང་དེ་དག
 
བྱིས་པ་ཚོས་སྙིང་རྗེ་བའི་སྐད་ངག་གིས།
དགེ་རྒན་བདེ་མོ་ཟེར་བཞིན་ལག་བརྡ་གཏོང་དུས།
མིག་ལམ་ན་ཇེ་མཛེས་ཡིན་པའི་ཁོ་ཚོའི་ངོ་ཏི་དང་།
སེམས་ནང་ནས་ཇེ་དམར་ཡིན་འདྲའི་ཁྱེད་ཚོའི་འབྲེལ་བས།
མཉམ་གཅིག་ཏུ་མི་ཡུལ་ལ་བརྩེ་བ་བྲིས་སོང་།
 
ད་དུང་ལམ་ཁ་ནས་ཁྱོས་འཐོར་བའི་མིག་ཆུ་དང་།
ཤུལ་ནས་ཁོ་ཚོས་དྲན་པའི་ཡིག་འབྲུ་མང་བོ་ཞིག་ཀྱང་།
དེ་རིང་བཞིན་ཡོད་ངེས་ལ་ཡོད་པར་ཤོག
དེ་ནི་མི་ཡུལ་ལ་མིས་བྲིས་པའི་མཛེས་སྡུག་རེད།
བདག་གིས་འདི་ལྟར་འདོད་ཅིང་འདི་སྐད་སྨྲ།
 
བརྗེད་དཀའ་བའི་མིག་ཆུ་དག་ནི།
ལོ་ཟླ་མང་བོ་ཞིག་སོང་བའི་མ་འོངས་པར།
དྲན་ཤིང་གི་རྡོ་རིང་དེའི་ངོས་ན།
མུ་ཏིག་ཏག་ཏག་ཡིན།
གཟི་འོད་འཕྲོ་བའི་མུ་ཏིག་ཏག་ཏག་ཡིན།
 
ཤེས་རིག་གི་འོད་སྣང་བསྣམས་པའི་དགེ་རྒན་མ
མི་སྐྱོ་རོགས།
འབྲལ་བ་ནི་འདུས་མཐའི་ཆོས་ཉིད་ཡིན་པས།
མཛའ་བརྩེའི་རིན་ཐང་གི་མུ་ཏིག་རྡོག་པོ་དག་བསྣམས་ནས།
འཕྲང་སེམས་ཀྱི་ལོ་ཟླ་ཁུར་ནས་ཕ་ཡུལ་ལ་བཞུད་ཆོག 
 
ངས་ཀྱང་
ང་དང་སྐྱེ་ཡུལ་གཅིག་པའི་
སློབ་ཕྲུག་ཚོ་དང་མཉམ་དུ།
ཁྱོད་ལ་བདེ་མོ་འཇོག
ལམ་སྟོན་མ། བདེ་མོ་བྱོས།
 
དགེན་ཚེ་རིང་སྒྲོལ་མ་སྦྲ་གསར་བཅའ་སྡོད་སློབ་གྲྭ་ནས་ལས་གནས་སྤོས་ཏེ། ཕ་ཡུལ་ལ་འགྲོ་སྐབས་འཛིན་རིམ་བཞི་བའི་སློབ་ཕྲུག་ཚོ་དང་ཁོ་མོ་དག་ཁ་འབྲལ་མ་ཐུབ་པར་ངུ་བཞིན་ཡོད་པ་ཐོས་ཕྲལ།
དགེ་སློབ་ཀྱི་མཛའ་བརྩེ་ལ་ཡིད་སྨོན་སྐྱེ་བཞིན་མིག་ཆུ་དེའི་འགྲེལ་བཤད་ཙམ་དུ།
 
༢༠༡༤/༨/༣༠/སྦྲགས་སྐད་གཤེད་མ་བྱང་དོམ་དཀར་གྱིས་བྲིས།

ཡིད་ཆེས་ཡོད། 
 
 
“འུ་གཉིས་ནམ་ཡང་གྲོགས་པོ་གཙང་མ་ཡིན་ངས་སེམས་ཐག་བཅད་ཚར།”  
 
འཕྲིན་ཕྲན་བཀོད་པ་ནས། 
འགྲོགས་འདྲིས་ཆེས་མང་ས་ནི། 
ཁྱོད་རང་ཡིན་ལ།
དྲོད་ཁོལ་ཆེས་ཆེ་བ་ཡང་།
ཁྱོད་རང་ཡིན།
 
ཕན་ཚུན་ལ་ཡིག་འབྲུ།
གཅིག་དང་གཉིས་ཀྱིས་འབོད་པ་ནས།
སྐད་ཆ་དང་འདང་རྒྱག་གང་མང་གི
ས་བོན་བྱས་པ་ནི།
བརྗེད་དཀའ་བའི་ལོ་རྒྱུས་རེད།
 
དེ་བས
བརྩེ་བ་དངོས་བྲིས་དང་།
མཚན་མོའི་སྙན་ངག་ནི།
ཁྱོས་བྲིས་པ་ཡིན་ལ།
ངས་བྲིས་པ་ཡང་རེད། 
 
དེ་ནི་ཟུར་ཁ་མང་བའི།
ཚོར་བས་བཤད་སྟངས་རེད།
ཚོར་སྣང་ནི་ཚོར་སྣང་ཡིན་པས།
ཁོ་ནམ་ཡང་རྒྱ་ཡན་ཡིན། 
 
ཡིག་འབྲུ་མང་བོ་ཞིག
མ་བྲིས་ཀྱང་།
རང་ཞེ་རང་ཞེ་ན
གསལ་བོ་གསལ་བོ་ཡིན། 
 
ལག་བྲིས་བྱས་པའི་ཡིག་འབྲུ་དག
འདྲ་པར་གྱིས་བསྐུར་བ་ནས།
ཀུ་ཤུ་རྐྱང་རྐྱང་གིས་ཡིག་ཁ་འཐབ་པ་ནི།
བརྒྱུད་རིམ་ལྡན་པའི་རྩེད་མོ་རེད།
 
རྩེད་མོ་འདིའི་ཁྲོད་ན་ཡོད་པ་ནི།
བརྩེ་བ་དང་དྲོད་ཁོལ།
ད་དུང་བདེན་པ་དང་ཁྲེལ་གཞུང་། 
ཕྱི་གཙང་ནང་གཙང་གི་ཕྱི་ཐག་སོགས།
ཧ་ཅང་ཡིད་ཚིམས་པོ་ཏག་ཏག་ཡིན། 
 
བདེ་མོ་ཁྲི་ཁྲག་གི་མདུན་བསུ་དང་།
གྱེས་ཕྱག་ཀློང་ནས།
བཤད་མི་ཚར་བའི་གཏམ་རྒྱུད་བྲིས་པ།
དོན་དངོས་ཡིན།
 
ཟླ་སྣེ་ཟླ་མཐུད་ཀྱིས།
བརྒྱུད་རིམ་ནང་ནས།
སྔོན་ནས་ཡོད་པའི། 
ངའི་ཡིད་ཆེས་ཀྱི་རི་མོ།
མངོན་གྱུར་བྱས་བྱུང་།
བཀའ་དྲིན་ཆེ། 
 
དམ་བཅའ་ནི་དམ་བཅའ་ཡིན་པས།
གཏན་ནས་གཏན་དུ་ལེགས་པའི་དམ་བཅའ་དེ། 
ནམ་ཡང་མི་འགྱུར་བའི་ཡིད་ཆེས་ཡོད།
བཀའ་དྲིན་ཆེ། 
ཁྱོས་བཤད་པ་ལྟར་འུ་གཉིས་ནམ་ཡང་གྲོགས་པོ་གཙང་མ་ཡིན། 
 
༢༠༡༤/༨/༢༥/ བྱང་དོམ་དཀར་གྱིས། 

ཆང་གིས་བཟི་སོང་། 
 
 
གལ་དེ
ང་སུ་ཞིག་གི་སྔུན་གྱི
ཆུ་ཕྲན་དེ་ཡིན་ན
ཁ་རོག་གེར
ཞལ་རས་ཤིག་མཇལ་འདོད
དེ་ནི་རྨི་བཞིན་པའི
རྨི་ལམ་རེད
 
མཚམས་མཚམས་སུ
རྨི་ལམ་རྨིས་བྱུང
དེ་ནི
བློས་བསླངས་ཀྱི་འཇིག་རྟེན་རེད
 
དྲང་བདེན་གྱིས་ལག་པ་བསྲེངས་ཏེ
ཆར་ཆུས་བརླན་པའི་ས་གཞིར
མེ་ཏོག་དང་དུང་བ་མོད
དེ་ནི
ང་གཅིག་པུས་བཞེངས་པའི
མི་ཡུལ་རེད 
 
ཚོད་ཚོད་ལ་མུན་པ་འཐིབ་ཡོང
སྐྱེ་མ་མྱོང་བའི་ཨུཏྤལ་དག
ཨུཏྤལ་ཡིན་ཡང
ཚོར་བ་ཡེ་ནས་མེད
 
སྐབས་དེ་དག་ཏུ
ཆང་བཟི་མ་སྔར་བཞིན
ཆང་བཟི་ཡིན
 
 
ཡིག་འབྲུ་དག
དོ་ནུབ་ཀྱི་ཡིག་འབྲུ་བཞིན
ཁེར་རྐྱང་གིས
ལ་ལུང་བརྒལ
 
སྐབས་དེར
ཁོས་བཀའ་དྲིན་ཞུ་གི་ཡོད
ང་རང་འགྲོ་ཤེས་པ་ནི
ཁྱེད་ཅག་གི་མཛེས་སྡུག་ཡིན
 
༢༠༡༤/༨/༢༣/ བྱང་དོམ་དཀར་གྱིས། 

མི་ནུབ་པའི་སྒྲོན་མེ།
 
 
དོ་ནུབ
དྭངས་ཤིང་གསལ་བའི་སྟོན་ནམ
སྤྲིན་པ་ཐར་ཐོར་དང་
སྐར་འཚོགས་ཀྱིས་བརྒྱན་པས
གནམ་གཤིས་ཧ་ཅང་སྐྱིད།
 
བདག་ཉིད་ཡང་བསྐྱར་ཁྱོད་ཀྱི
དག་ཞིང་ནས་སྐྱེས་པས
ཚོར་བ་ཡོད་ཚད་དགའ་སྤྲོས་ཁེངས
དངོས་གནས་བཀའ་དྲིན་ཆེ།
 
ད་ནས་བཟུང་ཁོ་བོས
སྨྲ་ལྕེ་ལ་ལྕགས་ཟྭ་བརྒྱབས་ཏེ
ཁ་རོག་གེར་ཟླ་བའི་རྒྱབ་གཟུགས་ནས
འགྲེང་རྒྱུ་ཁོ་ན་དགའ་བོར་བརྩིས།
 
སེམས་པ་ངུས་པས
ཡིག་འབྲུ་དུ་ཙམ་གྱིས
སུན་པོ་བཟོས་ཚད་ལ
དགོངས་དག་ཞུ།
 
ཚོར་བ་ཁྱེར་བ་ནས
ཁྱོད་རང་རྒྱང་བཞུད་བྱས་པས
བདག་གི་འོད་སྣང་ལ་མུན་ནག་འཐིབ་བྱུང་
དེ་ཡང་མཐར་ཐུག་ན་གསང་བྱ་ཡིན།
 
ཟུངས་ཁྲག་གི་བཞུར་རྒྱུན་ཡིན་པའི
ཚེག་ཁྱིམ་དགུ་པ།
བཀྲ་ཤིས་རྟགས་བརྒྱད་ཀྱི
ཤོ་ལོ་ཀ་ཡིན་ཡང་། 
འཇུག་འབྲས་ནི་
བདག་གི་དངངས་སྐྲག་དེའོ།།
 
ཡོད་ཚད་རྟེན་ཅིང་འབྲེལ་འབྱུང་གི
ཆོས་ཉིད་ཟམ་མོ་དེའི
པང་ཁ་ལས་མ་འདས་པས
ཡིག་འབྲུ་ཁྲི་ཕྲག་གིས
དག་སེལ་དང་གཡང་འབོད་ཀྱིས།
 
བཀྲ་ཤིས་པའི་བདེ་སྐྱིད་ཅིག
སླར་ཡང་དོ་ནུབ་ཀྱི་གཟའ་སྐར་དང་
མཉམ་དུ་འཆར་བྱུང་།
བཀའ་དྲིན་ཆེ། མི་ནུབ་པའི་སྒྲོན་མེ་ཡིན། 
༢༠༡༤/༩/༢༩/ བྱང་དོམ་དཀར་གྱིས། 
 
སྦྲ་ཨ་མགོ་སོགས་ལ་ཕུལ།
 
རྫ་རི་གང་ཞིག་གི་རྩེ་མོ་ནས།
ནངས་ནུབ་ཀྱི་མཚམས་སྤྲིན་ལ་སྒུག་ཀྱིན།
དགའ་ཕྱོགས་ཀྱི་རྗེས་སུ་འབྲངས་ནས།
དུས་ཚོད་ག་ཙམ་བཞུད་སོང་།
སྤུ་ཟླ་ལགས།  སྦ་རོད་རིག་མགོན།
 
ཁོར་ཡུག་གི་མཛེས་སྡུག་གིས་ཁྱེད་ཚོ་སྒུལ་ཞིང་ །
ཁྱེད་ཚོའི་མཛེས་སྡུག་གིས་ཁོར་ཡུག་བསྒུལ་ཏེ།
འབྱུང་འགྱུར་གྱི་ལོ་རྒྱུས་ལ་མཁོ་བའི་
བདེན་དཔང་ཅི་ཙམ་ཞིག
ཁྱེད་ཚོའི་པར་ཆས་ནས་ཐོན་ཡོད།
སྤུན་ཟླ་ལགས། གངས་མུ་ཏིག
 
གྲིབ་གཟུགས་དང་ཁྲུང་ཁྲུང་གི་གཤོག་པས།
ཁྱེད་ཀྱི་དགའ་ཕྱོགས་བསུས་པ་ནས།
སྙུ་གུ་དང་པར་ཆས་མཉམ་དུ་ཁུར་བས།
ཁྱོད་ཕེབས་པའི་ས་ཕྱོགས་ལ་མེ་ཏོག་གི་རྐང་རྗེས་དཔར་ཡོད།
ན་གཞོན་ཡ། གདོན་འདྲེ་ལགས། 
 
གཡུ་རྩེའི་རི་བརྒྱུད་ན
འཁྲུངས་པའི་མེ་ཏོག་ཁྱུ་ཅིག
ཁྱེད་ཚོ་ནི་ཁོ་བོའི་སེམས་གཏིང་གི
མར་མེ་ཚེ་འབར་ཡིན།
ས་ཁི་སི། ངའི་གྲོགས་པོ་དགའ་བོ།
 
ཟུར་ཡངས་ལེན་ཤེལ་དང་།
བརྙན་རྒྱུ།
དམིགས་འདེམས་ལྟ་བུའི་མཚོན། 
དུས་དར་གྱི་ཅ་དངོས་ལ་འབོད་པས།
ཐ་སྙད་བསོར་མོ་ཏག་ཏག་གིས།
ཁྱེད་ཚོས་ཕ་སྐད་ལ་བཅངས་པའི།
རྨང་གཞིའི་མཐུག་ཚད་ངོམ།
བཀའ་དྲིན་ཆེ། སྤུན་ཟླ་ཚོ། 
 
དགུ་ཚིགས་ཀྱི་གཤོག་འོག་ན་མཉམ་གནས་བྱས་པའི་མི་རིགས་ཀྱི་ཁྱིམ་རྒྱུད་ལ།
ཁྱེད་ཚོས་རྒྱང་གཟིགས་དང་དགའ་ཕྱོགས་བརྩོན་འགྲུས་དག་གིས།
མཛེས་སྡུག་ལྡན་པའི་ལྟད་མོ་ཞིག་ངོམ་ཐུབ་པའི་ཡིད་ཆེས་ཡོད།
སྤུན་ཟླ་ཚོ།
མུ་མཐུད་དུ་འབད་བརྩོན་གནང་རོགས།
༢༠༡༤/༡༠/༡/ལ་སྦྲགས་སྐད་གཤེད་མ་བྱང་དོམ་དཀར་གྱིས། 
 

བྱིས་པའི་མིག་ཆུ།
 
 
༡ དགེ་རྒན།
སློབ་ཕྲུག་ཅིག་གི་མིག་ནང་ནས།
ཐེངས་དུ་མར་མིག་ཆུ་བཞུར་འདུག
ཁྱོད་དྲན་ནས་མིག་ཆུ་བཞུར་འདུག
 
དེ་ནི་ཐེངས་སྔོན་མར།
ཁྱོའི་བྲང་ག་ན་
མགོ་བོ་གླན་མཁན་གྱི་
ཐོག་མ་དེ་རེད།
 
 
༢ འདི་ནི་བདག་གི
སློབ་ཆུང་གི་སློབ་མ་ཞིག་གིས།
དགེ་རྒན་དྲན་པ་མིག་ཆུས་གླེང་བ།
ཆེས་མང་པོ་མཐོང་བ་དེ་ཡིན་པས།
ཡིད་ལ་མཛེས་སྡུག་གི་དཔལ་གྱིས་སྨིན་བྱུང་། 
 
གཡོན་ཕྱོགས་སུ་ལྷུང་བ་
ཐལ་དྲགས་པའི་དུས་སྐབས་འདི་ལ།
དགེ་སློབ་གྱི་བར་ན་འདི་ལྟར།
བརྩི་བཀུར་གྱིས་གཏམས་པ་དེས།
བདག་ལ་མཛེས་སྡུག་གི་སྣང་བ་བྱིན་སོང་། 
 
དྲིན་ཤེས་པ་དང་དྲིན་དྲན་པ།
དྲིན་བཟོ་བ་ནི། 
ནང་བསྟན་རིག་གཞུང་ལུགས་ནས།
ལུགས་ཀྱི་བསྟན་བཅོས་དག་གི་བར།
ཡ་རབས་དམ་པའི་འགྲོ་ལུགས་ཁོ་ན་ཡིན་པས། 
 
 
ངའི་ལག་དྲོད་ཀྱིས་ཕྱིས་པའི་མིག་ཆུ་དེར་
ཡང་བསྐྱར་ང་རང་ཧ་ལས་སོང་།
ཆེས་དྭངས་གཙང་གི་བརྩེ་སེམས་དེར།
ང་དངོས་གནས་ཡ་མཚན་བྱུང་། 
 
ནེའུ་ཆུང་།  དེ་ནི་
* ཚགས་པར་སྟེང་གི་ཁྱོས་བྲིས་པའི་
ནོར་ནག་གི་རི་མོ་བཞིན།
གུར་བཀུར་གྱིས་བྲིས་པའི་
མར་མེའི་སྐོང་ཆུང་ཞིག
ངའི་ཡིད་ཀྱི་ཟབ་ས་རུ་ནམ་ཡང་
དྲོད་ལམ་ལམ་གྱིས་སྦར་སོང་།
བཀའ་དྲིན་ཆེ། སློབ་ཕྲུག་ཆུང་ཆུང་།
 
ཁྱེད་ཚོ་ནི་དགེ་རྒན་གྱི་སེམས་ནང་གི
མར་མེ་ཚེ་འབར་རྐྱང་རྐྱང་ཡིན་པས།
ཁྱེད་ཚོ་ནམ་ཡང་མི་རིགས་ཀྱི་མིག་ལམ་ལ།
མར་མེ་ཚེ་འབར་རྐྱང་རྐྱང་ཡིན་དགོས།
 
 
༣ 《བརྗེད་དཀའ་བའི་དམྱིག་ཆུ།》
དབྱངས་འགྲོས་ཀྱིས་གྱེར་བས།
ཁྱོད་ཀྱི་དམྱིག་ཆུ་མང་པོ་ཞིག་འཕྲོགས་སོང་། 
དེ་ནི།
སྙན་ཚིག་འདིས་བསྒྲུབས་པའི་དགེ་བ་རེད།
 
སྔ་གཞུག་གང་མང་ལ་བསྟར་བའི་
ནོར་བུ་ཆུ་ཤེལ་དག་གིས།
《འགྱུར་བཞིན་པའི་རང་མོས་》ལ་
སྐྱུར་ཆང་ཕབ་པས། 
སྙན་རྩོམ་འདིའི་ནང་ན་ཁྱོད་རང་
མེ་ཏོག་རྐང་གིས་བཞད་ཡོད། 
 
མི་ཚེའི་རིན་ཐང་དང་།
བར་ཐག་ཉེ་བའི་བྲོ་རྫས་དག་གི་
གཟི་འོད་དང་མཚར་སྡུག་གིས།
ཟས་རིན་ལྟ་བུའི་བདག་གི་
སྙན་ངག་ལ་གསོན་ཤུགས་བྱིན་ཡོད།
 
 
དེ་ནི་ང་དང་ཀློག་པ་པོས།
དགའ་སྣང་ཁྱུ་གཅིག་གི་འཐུང་བྱའི་
ལྦུ་ཆང་ངར་མོ་དེ་ཡིན་པས། 
ཟབ་ཚད་ལ་འཇལ་བྱེད་དཀོན་པའི་
ཚོར་སྣང་བྱས་པར་བཀའ་དྲིན་ཆེ། 
 
མ་གཞི་སྙན་ངག་ནི་
ས་བོན་ཞིག་ཡིན་ལ།
ས་བོན་གྱིས་བསྐྲུན་དགོས་པའང་ཡིན་པས།
ཚོར་གསར་སྟེར་བའི་ཟླ་ཐིག་དང་། 
སྐར་མའི་འོད་སྣང་ཡོད་ཚད། 
འཁོར་ཡུག་གི་སྤྲོ་སྣང་ཡིན་པས།
བྱང་ཁོག་ལ་བརྗེད་བྱང་གི་ཡིག་རིས་བབས།
 
ནག་ནོག་གི་དྲི་མས་མ་ལྷད་པའི་བྱིས་བློ།
ཆེས་དྭངས་གཙང་གི་མཁའ་དབུགས་གསར་པ།
བརྩོན་འགྲུས་དང་གུས་ལུགས་གཏན་ཚིགས་ཀྱི།
རྒྱུ་སྐར་ཁྲི་འབུམ་གྱིས་ལྷམ་མེར་གཏམས་པས།
སུ་ཞིག་གི་འདི་ལ་ཡིད་ཆེས་ཀྱི་དགའ་བསུ་མི་བྱེད།
 
 
༤ མ་ཡུམ་ལས་ཀ་ཁ་དང་
རི་མོ་བསླབས་ཤིང་།
ཁྱོད་ཀྱང་ཁྱོད་ཀྱི་ཨ་མ་བཞིན་
ཀ་ཁ་དང་རི་མོར་དགའ་བ།
དེ་ནི་ཁྱིམ་རྒྱུད་ཀྱི་སློབ་གསོ་རེད།
 
དགའ་ཕྱོགས་ལ་འཇུས་པའི་
མདུན་ལྗོངས་སུ་འོད་སྟོང་འཕྲོ་བར།
ཡིད་ཆེས་གྱིས་བརྩོན་པ་གནང་རོགས།
གཏན་ནས་ཕ་མའི་རེ་བ་བསད་མི་རུང་བས།
 
རང་བྱུང་ཁམས་ཀྱི་མཛེས་སྡུག་ཡོད་ཚད་ལ།
ང་ཚོས་ནམ་ཡང་བརྩི་བཀུར་དགོས།
དེ་ནི་ཤེས་རབ་ལས་གླེན་རྟགས་ག་ལ་ཡིན། 
དེའི་ཕྱིར། སློབ་ཕྲུག་ཚོས་གནས་དང་གནས་མ་ཡིན་པ་ཤེས་པའི་ཤེས་རབ་ཀྱི་སྒྲོན་མེ་བསྣམས་རོགས། བཀའ་དྲིན་ཆེ། སློབ་ཕྲུག་ཆུང་ཆུང་།
 
༢༠༡༤  ༡༠  ༡༡  བྱང་དོམ་དཀར་གྱིས། 
 
* སྦྲ་གསར་བོད་ཡིག་བཅའ་སྡོད་སློབ་ཆུང་གི་ཚགས་པར་༼འུ་ཚང་གི་འདས་མ་ད་གསུམ་༽ འདོན་ཐེངས་གསུམ་པ།                                      

དེ་རིང་གི་ངལ་གསོ།
 
 
སྲ་བརྟན་གསེར་ཐག་གི་དུང་བ་དེས།
སྒོ་ཐེམ་ཞིག་བརྒལ་བ་ན།
དགའ་བ་འབུམ་ཕྲག་གི་བརྩེ་བས།
མངོན་གསལ་གྱིས་བསུ་མ་བྱས་པས།
ཕན་ཚུན་ལ་སེམས་ཤ་རྐྱང་རྐྱང་གླན་སོང་། 
 
ཡུན་རིང་བསྡམས་པའི་མཛའ་བརྩེ་དག
ཡོལ་བའི་གྲིབ་བསིལ་ནས་གློད་དུས།
ལྷོད་འཇམ་ཆེ་བའི་འགྲམ་ཤའི་ངོས་སུ།
ཡང་ཡང་དཔར་བའི་འོ་ཆུང་དག་གིས།
རེ་རེ་བཞིན་དགའ་བ་དང་དུང་བ་བསྟན་ཡོད།
 
 
ཁ་བརྡའི་བར་མཚམས་སུ།
བཀླགས་པའི་སྙན་ཚིག་དག་གིས།
བརྩེ་བ་ལ་བརྩེ་བ་བསྣན་ནས།
ལྷིང་འཇགས་ལ་རོལ་དུས། 
དེ་རིང་ནི་བདེ་སྐྱིད་ཅིག་རེད།
 
ཇི་ལྟར་བཀླགས་པ་ཡང་ཤེས་སླ་བའི།
སྣོག་ལས་བྱས་པའི་དཔེ་དེབ་ཅིག 
ལེགས་སྐྱེས་འདིས་ང་ལ་ཕན་ཐོགས་སོང་།
བཀའ་དྲིན་ཆེ་ཟེར་དུས།
མཛའ་བ་ནི་ཕྱི་ཐག་ཅིག་ཡིན་པ་རིག་ཡོང་།
 
ཚོར་བའི་སྔ་མ་དེ་ཁྱོད་རང་ཡིན་པ།
གསལ་བོར་བསྟན་དུས།
ང་ལ་བྱིན་པའི་འོ་ཆུང་དག་ཀྱང་།
ལྗིད་ཏིག་གེར་སེམས་གཏིང་ན།
བརྗེད་དཀའ་བའི་ཡིག་འབྲུ་རུ་འབབ་ཡོང་།
 
 
འཕྲེང་སེམས་གང་མང་ཞིག
རེ་རེ་ནས་མ་གླེང་ཡང་།
ཕན་ཚུན་ལ་དགའ་བ་དེ།
དག་མ་དག་རྐྱང་ཞིག་ཡིན་པ།
གསལ་བོ་གསལ་བོ་རེད།
 
དེ་རིང་གི་ངལ་གསོ་ནི།
ཆེས་སྐྱིད་པའི་ངལ་གསོ་ཞིག་རེད།
དྲན་སླ་ཞིང་བརྗེད་དཀའ་བའི་ངལ་གསོ་ཞིག་རེད།
སྐར་ཆ་འགའི་སྔ་གཞུག་གང་རུང་ལ། 
མཉམ་དུ་དེ་རིང་གི་ལྷན་འཛོམས་དྲན་ཡོང་། 
 
2014/11/1 བྱང་དོམ་དཀར་གྱིས།

སྐྱེ་རྒ་ན་འཆི།
         生老病死
 
 
    སྐྱེ་རྒ་ན་འཆིའི་ངོ་བོ་ལ།
འགྲེལ་བཤད་གནང་མཁན་གྱི་ཤཱཀྱ་ཐུབ་པས།
ཕྲ་ཞིབ་ཀྱིས་སྡུག་ཀུན་རྒྱུ་འབྲས་དང་།
རྣམ་བྱང་རྒྱུ་འབྲས་ཀྱི་སྤང་བླངས་བསྟན་ནས།
བདེན་བཞིའི་ཆོས་འཁོར་གྱི་མཚོན་རྟགས་མངོན་དུ་བརྙེས་ཏེ།
འོད་གོར་རེར་འབྲས་བུ་བཞིའི་མཐར་ཐུག་ལ་གནས་ཀྱང་།
ལོང་བས་ཁྱུ་ཚོགས་ཀྱིས་ནམ་ཡང་ཁོང་ལ་རྒྱབ་གཏད་ནས་འདུག
 
༡
ལས་ཉོན་གྱིས་འཕངས་པའི་འབྲས་བུ།
བདེ་སྡུག་མ་ངེས་པའི་སྣང་བའི་ཁྲོད་ན།
རྨི་ལམ་དང་རེ་བཞག་གི་ཀློང་ནས།
དགའ་སྐྱོ་ཆགས་སྡང་གི་ངར་ཁ་འཐབ་ཀྱིན།
གར་མཁན་གྱི་རྩེ་མོའི་ཟློས་གར་རྐྱང་རྐྱང་འཁྲབ།
 
༢
འཆར་གཞི་སྣ་ཚོགས་ཀྱིས་འཇའ་ཚོན་བཀྲ་བའི།
ཁ་དོག་མ་ངེས་པའི་རྨི་ལམ་ཐུང་ཐུང་།
ལོ་ཟླའི་བརྡབ་གསིག་མ་ཆགས་པ་ནང་བཞིན།
ཁ་དོག་ཡོད་ཚད་བོར་རྗེས།
མི་དགའ་བ་དང་།
མི་སྡུག་པའི་རང་བཞིན་ཁོ་ན་མངོན།
 
༣ 
དགའ་དགའ་སྐྱིད་སྐྱིད་ཀྱི་ཚོར་སྣང་ཡོད་ཚད། 
བརྒྱ་ཆ་གཞལ་དུས་འཐེན་རྟགས་ཀྱིས།
ཐིག་ནས་མི་འདོད་པ་གང་མང་སྟེར་བའི།
འཇིགས་སྐྲག་གི་གཞི་མ་ཆེན་མོ་དེར་སུ་ཡང་མི་དགའ།
 
༤ 
སྐར་ཆ་རེ་རེ་བཞིན།
སྣོན་མེད་ངང་གིས་འགྲིབ་པ་དེས།
སེམས་ལྡན་ཡོད་དོ་ཅོག་ལ།
ཆོས་ཉིད་གཅིག་པའི་དབུགས་འགྱུ་སྐད་ཅིག་མ་དེ།
མར་མེ་བཞིན་ནུབ་ན། དཀོན་མཆོག་གསུམ་མཁྱེན། 
སྡུག་བསྔལ་མེད་པར་ཤོག
 
༢༠༡༤/༡༠/༢༣ ལ་སྦྲགས་སྐད་གཤེད་མ་
བྱང་དོམ་དཀར་གྱིས།

དཔར་བྱང་སྨོན་ཚིག  
 
 
རྣམ་གྲོལ་ཞི་བའི་རྒྱ་མཚོར་རོ་གཅིག་ཏུ།།  
གཞོལ་བའི་མཐའ་ཡས་ཆོས་ཚུལ་དལ་འབབ་ཀླུང༌།།  
ཚིག་གི་གཟེགས་མ་རེས་ཀྱང་དུག་གསུམ་གྱི།།  
དྲི་མ་ཡོངས་འཁྲུད་ལེགས་བཤད་བདུད་རྩི་འདི།།   
དཔར་དུ་བསྐྲུན་པའི་རྣམ་དཀར་ཕུང་པོའི་མཐུས།།   
ཡང་དག་ཆོས་ཀྱི་སྒོ་མོ་སྟོང་ཕྲག་བརྒྱ།།   
གདངས་ཏེ་རྒྱུད་ལྔའི་འགྲོ་བ་མ་ལུས་པ།།  
ངེས་ལེགས་ནོར་བུའི་མཛོད་ལ་དབང་འབྱོར་ཤོག།    

